
Irulegi sor-markako mahastien eremuaren kartografia «dinamikoa» osatu berri dute; ez da deskripzio hutsa, lurrak nola funtzionatzen duen erakusten du, arnoari balio erantsia nola gehitu ikusteko, ongailurik gabe 

Nolako lurra, halako zaporea 

Nora Arbelbide Baigorri 

Aurreiritziak astintzen ditu lau urteko lana eskatu duen Irulegiko arnoaren kartografiak. Horren lekuko, Baigorriko Oronoziako mahastietan egin aurkezpenera hurbilduek ukan harridura. Lurraren deskripzio soila egiten duten mapak baino gehiago, Yves Herody geologoak lan egiteko manerak aldatzen dituen gakoak ere ematen ditu. BLE Biharko Laborantza Elkartearekin eraman lana da, Irulegiko arnoaren sor-marka kudeatzen duen sindikatuak deiturik, botere publikoek ordaindurik. 

Geologoek egiten duten lanak usaian ez duenez aplikazio zuzenik aurkitzen laborantzan, Herody zubi lan horietan aritu da. BLEko animatzaileak formaturik, orain horiek baitute zubi lana beteko geologoari lekukoa harturik, mahastizainen lana hobetzea da xede. Mapa tresna bat baizik ez da. Kartografia oinarri, lurraren emanak hobeki baloratzeko gakoak ematea dute helburu, arnoari balio erantsia gehitzeko: «Zerbait erosi aitzin, begiratuko dugu lurretan ez dagoen. Eta gero, lurrak nola funtzionatzen duen ikertuko dugu, den hori lurretik nola pasarazi landarera ikusteko». Horretarako, Herodyk optimizatzearen metodoa du kontseilatzen. 

Mahatsak bere sustraitik hartzen duena bakarrik hartzeko, lurraren berezitasunak baitu arnoaren berezitasuna egiten. Eta Irulegiko arnoaren sindikatuak hori nahi du lortu, hau da, lekuko arnoaren nortasuna zehaztu eta indartu. Afera da, zerbait kanpotik ekartzen, delako usaiako ongailuak, gustu estandarizatu bat sortzen dela, mundu osoan eskuragarri diren ekoizpen estandarrak ditu erabiltzen. Substituzioaren metodo hori nagusi delako du, nonbait, sorpresa sortu Herodyk aurkeztu bideak. 

Ulertarazteko, banillaren adibidea erabiltzen du Herodyk. Banilla naturalaren eta sintetikoaren artean dagoen desberdintasuna: «Egin nahi dudan banillak oligoelementuak eskas dituela? Ba erosiko ditut. Nire lurrean sartuko ditut, edo, zergatik ez, zuzenean landarean. Horrek ez digu behin ere emanen naturaren sistemak ematen duen banilla. Naturak ez daki molekula bakar bat bakarrik sintetizatzen. Banilla sintetikoa molekula bakarra bada, banilla naturalean, banilla egiten duen molekularen inguruan beste 17 dira. Eta 17 horiek dute egiten iparraldeko edo hegoaldeko banilla ezagutzeko gai gaudela. Horiek dute gustua egiten. 17 molekula horien menperatzen ez dakigu, eta beharrik». Herodyk proposatu metodoak, berriz, molekula horiek beren garapenean ahal bezain ongi laguntzea du xede. 

Sekretua, deskonposatzea 
Oligoelementuak mineralean aurkitzen dira. Mineralak, harrietan. Eta harriak deskonposatzen dira: «Mineralak egonkorrak dira, baina baldintza batzuetan bakarrik. Lur barnean direlarik, adibidez. Lurraren azalera iritsi eta, aldiz, ingurumena aldatu da, eta, beraz, beste egonkortasun bat lortu behar du mineralak. Eta hori deskonposatuz lortzen du. Ezegonkortasun garai horietan da lurra emankor. Laborantzak deskonposatze hori moteldu dezake, baita deuseztatu ere. Deskonposatze horren alde doan laborantza da gure metodoak aholkatu nahi duena». Lurraren nortasun berezia aipatzen delarik, ez da harri ama aipatzen, baizik eta deskonposatzen den hori. 

Ezagutza horretan datza, halaber, laborariaren autonomia. Geologoak argi du garai hauetan laborarien autonomia laguntzen duten metodoak ez direla baitezpada arduradunen gustukoak, batez ere ikusiz ongailu saltzaileek duten indarra. Anitzetan, gainera, laborariek ez dutela beren lurra aski ongi ezagutzen, laborantza eskoletan berean ere ez dute horrelako biderik erakasten. Ezjakintasun horiek txikitzen laguntzea ere nahi dute maparen bidez. Mahastizainak bere lurrak zinez nola funtzionatzen duen baldin badaki, giltza gehiago izanen ditu bere eskuen artean zinez jakiteko zer ongarri behar duen eta zer ez. 

Eta, iduriz, martxan da. Jadanik hasiak dira Herodyren gomendioen jarraitzen lekuko mahastizain zenbait. Aurkezpen egunean eman bi lekukotasun partekatu zituzten. Lehena, Jean Michel Iribarnerena. Anaiarekin arno berezi bat egin nahian, BLE elkartekoengana joan eta Yves Herodyren kontaktua lortu zuten. Arradoi mendiko lurretako mahastietarako zuten lurra biziki mingotsa zela eta, hori nola hobetu aurkitu nahian zebiltzan. Bestalde, memento berean bilkura berezi batera joan ziren, non lurra gisu biziz estaltzea erran baitzieten. Tona bat gisu eman behar zuten, omen. Baina justu orduan etorri zitzaien Herody eta horrek, ezetz: «Begira zuen inguruak nola landarez estaliak diren, erran zigun. Uste duzue zuen zain egon direla puxatzeko! Laster konbentzitu gintuen kareharri lodia zela eman behar. Hasiera soluzio horrek harritu gintuen. Baina hiru urte berantago, gure mahastia biziki osagarri onean da. Gure bidea aurkitua dugu. Heldu den urratsa, mahasti biologikora pasatzea, gure ekoizpena ahal bezainbat baloratzeko». 

Zegatik kareharri lodia? Lurra mingotsa delarik, aluminio libratzen duelako. Eta aluminioak kareharri lodia maite du, eta horrengana doa, lurra libratuz. Bigarren lekukotasuna, Michel Riouspeyrous mahastizainak eman zuen. 11 urte Herody ezagutzen du. Ohiko lurraren analisiekin, beldurtuta gelditu da ikustean analisi horiek zein gomendio ematen duten: «Diruz lagundua den laborategi batek lurrak eskas zuenaren zerrenda egin, eta horiek denak bota behar zitzaizkiola erran zigun». Kartografiak, ordea, eskas ziren horiek jadanik bazituela erakutsi dio Riouspeyrousi: «Guri da jakiten nola erabili». 

Arnoarekin egin den bezala, beste sail guztietan balio dezake kartografia horrek. Hazkuntzarako gauza bera egiteko, finantzaketa eskaera egin berri du BLEk. 

«Geologoak konbentzitu gintuen kareharri lodia eman behar zela lurrari, nahiz eta horrek harritu» 

JEAN MICHEL IRIBARNE - Mahastizaina 

«Laborategi batek lurrak eskas zuenaren zerrenda luzea egin zigun, baina lurrak jada bazituen»

Michelle Riouspeyrous - Mahastizaina 

______________________________________________________________

Irulegiko sor-marka duen arnoa bederatzi enpresak egiten dute 220 hektareotan diren mahastiekin, eremua osorik 1.200 hektareakoa da 

Irulegi, milioi bat botila urtean 

N. A. Baigorri 

Berrogeita hamar bat mahastizainek dute Irulegiko arnoaren sor-marka dakarren arnoa ekoizten, gaur egun. 220 hektareako eremuan hedatzen dira mahastiak, Baxenabarren, Baigorri eta Donibane Garazi arteko hamar bat herritan gaindi. Baigorriko sotoaz gain, beste zortzi enpresa ari dira, beren aldetik. 

Sor-markaren eremua bera 1.200 hektareakoa da. 15 herri tan gaindi hedatzen da. Publiko egin den kartografia horrek, eremu zabal hori guztia du kontuan hartzen. Geroan, mahastien eremua hedatu nahi baldin bada, aukera hor daukate. Mendien hegoaldeetan hedatzen den eremua da, 200 eta 450 metro arteko goratasunean kokaturik. 

Mendiko maldak zenbaitetan biziki markatuak direla, malda %80raino hel daiteke, mahastien bi herenak baratze mailetan emanak dituzte. Mendiek iparraldeko haizeez babesten dutela, mahastiek larrazkeneko hego haizeak sortu mikroklima goza dezake, mahatsa ontzen lagunduz, arnoari gustu berezi bat erantsiz, dio sor-markaren sindikatuak. 

Irulegiko hiru arno desberdin existitzen dira. Lehenak zuri zukuak, ekoizpenaren %10 osatzen dutena. Bigarrenak, gorriak, ekoizpenaren %25 eta gainerateko guztiak beltzak dira. Mahasti eremu osoak gutxi gora behera milioi bat botila ekoizten ditu urtean. 

Mahasti eremuaren %35 arno biologikoarentzat dute. Sotoak bera berrikitan hasi da ere biologikoa egiten usaiako arnoez gain. Hérody geologoak egin kartografia honen bidez aurkeztu metodoak biologikoaren filosofiarekin bat egiten du. Geologoak baloratzen duen metodoa jarraitzeak, ordea, ez du erran nahi biologikoa egiten denik, baina lagun dezake. Eta gainera, biologiko hitzak egin molde bat baino gehiago ordezka ditzake. Biologikoa egin daiteke kanpotik hartu ongailuak erabiliz, ongailu horiek berak biologikoak badira. Kartografiaren proiektua eraman duen BLEk Euskal Herriko laborantza biologiko baten alde du egiten badu, ez ditu ongailu horiek baloratzen. 

